
1. Опис на состојбите во областа и дефинирање на проблемот
1.1 Опис на состојбите 

Глобализацијата, поврзувањето и пристапот до брз интернет се приоритет на Европската унија (ЕУ). Во својата стратегија за Дигиталната декада, Европската комисија ја истакна својата визија за новите стратешки дигитални цели на ЕУ до 2030 година. Тие вклучуваат цели за поврзување за да се обезбеди фиксна гигабитна мрежа (1 Gbps) за сите домаќинства во ЕУ и да се обезбеди покриеност со 5G во сите населени области до 2030 година. Целта е да се создаде целосно поврзано дигитално општество, поттикнувајќи ги иновациите, економскиот раст и социјалната инклузивност.

Новите технологии кои се поттик за дигиталната револуција се интернетот на нештата, вештачката интелигенција и напредната роботика. Меѓутоа, новите технологии наметнуваат потреба од значителни инвестиции во инфраструктурата за електронски комуникации со цел да бидат во чекор со зголемените потреби за пропусен опсег и да се гарантира иден квалитет на широкопојасен интернет. За да се овозможи пристап до дигитални услуги за сите граѓани и бизниси, на ЕУ и е потребна инфраструктура за дигитално поврзување со високи перформанси, која се заснова на мрежи со многу висок капацитет (VHCN) како што се технологиите со оптички влакна во фиксна мрежа и 5G за иновативни безжични/мобилни системи.

Електронските комуникациски мрежи со многу високи капацитети се потреба и неопходност за сите очекувани предизвици за дигиталната економија и во важни сектори како што се транспортот, енергијата, паметните градови (smart cities), јавните услуги, здравството итн., со цел да гарантираат брзи и безбедни комуникации.

Сепак, постигнувањето на оваа визија наметнува бројни предизвици, вклучувајќи ги високите трошоци за ширење и регулаторно усогласување на земјите-членки на ЕУ и земјите кои се во процес на интеграција во ЕУ. За да се надминат овие бариери и да се затвори дигиталниот јаз, од суштинско значење е спроведување на значајни реформи, зајакнување на јавно-приватните партнерства и континуиран технолошки напредок.

Стратешките приоритети на Република Северна Македонија за пристапување во ЕУ придонесуваат за развој на информатичкото општество во новото дигитално опкружување и воспоставуваат континуитет во развојот на новата дигитална економија. Со оваа анализа се опфаќа законската регулатива за електронски комуникации на ниво на ЕУ, земјите-членки на ЕУ, земјите од Западен Балкан со посебен осврт на статусот на Република Северна Македонија во однос на усогласеноста со Регулативата за Законот за гигабит инфраструктура и со Директивата за донесување Европски Законик за електронски комуникации. Целта е преку компаративен преглед и осврт на клучните новини кои ЕУ ги воведе со двата акта и реформските одредби кои земјите кои постигнаа усогласеност ги воведоа во своите национални закони да послужат како добри практики и примери при претстојната задача на Република Северна Македонија за подготовка на нов Закон за електронски комуникации и негово усогласување со релевантно право на ЕУ од областа на електронските комуникации.
Република Северна Македонија забележа брз развој на пазарот на електронски комуникации како резултат на отворањето на секторот за електронски комуникации за конкуренција и на значителниот напредок постигнат во областа на регулаторните реформи и усогласувањето со правото на ЕУ. Република Северна Македонија е дел од иницијативата на ЕУ наречена „Дигитална агенда на Западниот Балкан“ започната во 2018 година. Идејата на дигиталната агенда е подобрување на широкопојасната поврзаност помеѓу шесте држави на Западниот Балкан, подигнување на дигиталната безбедност, зајакнување на дигиталната економија и општество, како и поттикнување на истражувањето и иновациите. Една од петте цели на Дигиталната агенда е инвестирање во дигитална инфраструктура за широкопојасно поврзување и ширење на широкопојасен интернет во Западен Балкан.

Република Северна Македонија има постигнато ограничен напредок во областа на дигиталната трансформација и медиумите. Од страна на Европската комисија во Извештајот за Република Северна Македонија за 2024 година е нотиран благ пораст во електронските услуги кои се достапни за граѓаните и деловните субјекти, како и донесувањето правилници со цел намалување на трошоците за распоредување брзи мрежи. Препораките на Европската комисија за 2025 година се:

- да се усогласи националното законодавство со Директивата на ЕУ за донесување на Европски Законик за електронски комуникации, со Директивата на ЕУ за намалување на трошоците за широкопојасен интернет, со Директивата на ЕУ за безбедност на мрежи и информациски системи (Директива НИС 2) и пакетот алатки за 5G;

- да се зајакне независноста и капацитетот на медиумскиот регулатор, на јавниот радиодифузен сервис и на регулаторот за електронски комуникации и
- да се подобри функционирањето на бројот за итни случаи 112 преку осигурување соодветни човечки ресурси и да се подобри комуникација меѓу службите за итни случаи.

Во изминатите години Законот за електронските комуникации во Република Северна Македонија беше предмет на низа измени и дополнувања со цел континуирано да се усогласува со правото на Европската унија.

Националната програма за усвојување на правото на Европската унија (НПАА)22 ја дефинира динамиката на усвојување на правото на ЕУ, стратешките насоки, политиките, реформите, структурите, ресурсите и роковите што треба да се почитуваат со цел земјата да ги исполни условите за членство во Европската унија. Во НПАА 2021-2025 година, во краткорочни приоритети е утврдено дека во текот на 2021-2023 година ќе се спроведе анализа на Директивата 2018/1972 за донесување на Европски Законик за електронски комуникации и практиките за нејзино транспонирање од страна на земјите-членки на Европската Унија со цел да се подготви Република Северна Македонија за усогласување со истата.

Во среднорочните приоритети на НПАА 2021-2025 година, беше утврдено да се донесат измени и дополнувања на Законот за електронските комуникации со цел да се усогласи со Директивата 2018/1972 и со пакетот закони поврзани со градење, како и активностите кои произлегуваат од Националниот оперативен бродбенд план (НБОП). Рокот за усвојување на измените и дополнувањата беше април 2023 година, но усогласеност со Директивата 2018/1972 не е сеуште постигната. 

Република Северна Македонија активно учествува во Дигитална агенда за Западен Балкан и во целосната имплементација на Договорот за регионален роаминг. Во земјата е усвоена правната рамка за подзаконските акти за безбедносните одобренија за инсталирање на 5G опрема од страна на операторите, Националната стратегија и акцискиот план за градење отпорност и соочување со хибридни закани и е потпишана Декларација за иднина на интернетот, која ги поставува визијата и принципите на доверлив интернет. Исто така се воведе Европскиот број за итни повици 112, но е потребно подобрување на неговото функционирање и на комуникацијата помеѓу службите за итни случаи.

Една од целите на Законот за електронските комуникации во Република Северна Македонија е промовирање, развивање и поттикнување инвестиции во јавните електронски комуникациски мрежи, како и воведување нови технологии и услуги, особено преку воведување на следната генерација на јавни електронски комуникациски мрежи.

Основниот текст на сегашниот Закон за електронските комуникации беше усвоен во 2014 година, со што се усогласи со регулаторната рамка на ЕУ во областа на електронските комуникации: Директива 2002/20/ ЕК на Европскиот парламент и на Советот од 7 март 2002 година за овластување на електронски комуникациски мрежи и услуги (Директива за овластување), Директива 2002/19/ЕЗ на Европскиот парламент и на Советот од 7 март 2002 година за пристап и меѓусебно поврзување на електронските комуникациски мрежи и други слични објекти (Директива за пристап), Директива 2002/22/ЕЗ на Европскиот парламент и на Советот од 7 март 2002 година за универзална услуга и правата на корисниците во врска со електронските комуникациски мрежи, електронски комуникации и услуги (Директива за универзална услуга), Директива 2002/58/ЕЗ на Европскиот парламент и на Советот од 12 јули 2002 година за задржување на одредени категории на податоци. Истиот беше неколку пати менуван и дополнуван неколку пати. 
Донесувањето на предлог законското решение е дел од Реформската агенда на Република Северна Македонија 2024-2027 година.
Со поддршка на Германското друштво за меѓународна соработка (Deutsche Gesellschaft für Internationale Zusammenarbeit) се изработи „Анализа на правната рамка за електронски комуникации во насока на усогласување со регулативата (ЕУ) 2024/1309 за Законот за гигабит инфраструктура и со Директивата (ЕУ) 2018/1972 за донесување на Европски законик за електронски комуникации“, ГАП анализа на усогласеност на Законот за електронските комуникации во Република Северна Македонија со Директивата (ЕУ) 2018/1972 за донесување на Европскиот законик за електронски комуникации, и ГАП анализа на усогласеност на Законот за електронските комуникации во Република Северна Македонија со Регулативата (ЕУ) 2024/1309 за усогласување на Законот за гигабит инфраструктура. 
1.2 Причини за проблемите кои се предмет на разгледување          


Во последниот Извештај на Европската комисија за напредокот на Република Северна Македонија за 2024 година во Поглавјето 10: Информатичко општество и медиуми е нотирано дека е постигнат ограничен напредок во усогласувањето на правната рамка за електронските комуникации со правото на ЕУ и дека е неопходно да се усогласи националното законодавство со Директивата на ЕУ за донесување Европски Законик за електронски комуникации, со Директивата на ЕУ за намалување на трошоците за широкопојасен интернет, со Директивата на ЕУ за безбедност на мрежи и информациски системи (Директива НИС 2) и пакетот алатки за 5G.  Согласно Програмата за работа на Владата на Република Северна Македонија за 2025 година предвидено е донесување на Закон за изменување и дополнување на Законот за електронските комуникации, но со оглед на фактот дека од анализи произлезе дека треба да се менуваат повеќе од 1/3 од постојните членови се пристапи кон подготовка на целосно нов закон, во кој основата е веќе постојниот Закон за електронските комуникации. Детална разработка е дел од  „Анализа на правната рамка за електронски комуникации во насока на усогласување со Регулативата (ЕУ) 2024/1309 за Законот за гигабит инфраструктура и со Директивата (ЕУ) 2018/1972 за донесување на Европски законик за електронски комуникации“, објавена на ЕНЕР.
2. Цели на предлог регулативата

Со усогласување со Директивата 2018/1972 Европскиот законик за електронски комуникации ќе се постигне:

1. Повисок квалитет на услугите

1.1. се подобрува брзината и покриеноста на поврзувањето со цел:

- да се направи попривлечно за сите компании да инвестираат во нови инфраструктури со врвен квалитет, насекаде во ЕУ, и локално и преку националните граници;

- да се воведат попредвидливи правила за заедничко инвестирање и да се промовира споделување на ризикот при ширење на мрежи со многу висок капацитет, вклучително и 5G мрежи и
- да се промовира одржлива конкуренција во корист на потрошувачите.

2. Зголемена заштита на потрошувачите

2.1. Се обезбедува заштита на потрошувачите без оглед дали тие комуницираат преку традиционални (повици, СМС) или веб-базирани услуги. Со Директивата:
- им се наложува на давателите на електронски комуникациски услуги да обезбедуваат, бесплатно и на јасен и разбирлив начин, збир на информации за давателот, видот на услугата, цената, времетраењето итн.

- се обезбедува дека сите потрошувачи имаат пристап до достапни комуникациски услуги, вклучително и соодветен широкопојасен интернет пристап, за услуги како што се е-влада, онлајн банкарство и видео повици;

- се дава еквивалентен пристап до комуникациите за крајните корисници со попреченост;

- се обезбедува дека меѓународните разговори во рамките на ЕУ нема да чинат повеќе од 19 центи за минута;

- се промовира на тарифната транспарентност и споредба на договорните понуди;

- се гарантира подобра безбедност од хакирање;

- се обезбедува заштита на потрошувачите кои се претплатуваат на пакет услуги и
- се ограничува на времетраењето на претплатничкиот договор на максимум 24 месеци.   

2.2. По исклучок, им се дозволува на земјите-членки да усвојат закони со кои се наложуваат покуси максимални договорни периоди;

- се олеснува промената на давателот на услугата и задржувањето на истиот телефонски број, вклучувајќи ги правилата за компензации ако процесот тргне наопаку или трае премногу долго;

- се зголемува заштитата на граѓаните во итни ситуации, вклучително и враќање на попрецизна локација на повикувачот, проширување на комуникациите за итни случаи до текстуални пораки и видео повици и воспоставување систем за пренос на јавни предупредувања на мобилни телефони.
3. Универзални услуги

3.1. Европските правила за електронски комуникации се обидуваат да го направат пристапот до широкопојасен интернет и гласовните комуникации достапни низ цела Европа преку ефикасна конкуренција и избор. Онаму каде што потребите на потрошувачите не се задоволени од пазарот, обврските за универзална услуга обезбедуваат достапни адекватни услуги да бидат достапни без оглед на личните околности како локација, приход или попреченост. Широкопојасниот интернет мора да има доволно пропусен опсег за користење на важни услуги како што се е-влада, интернет банкарство и видео повици со стандарден квалитет.

4. Анализа на релевантни пазари

Директивата 2018/1972 исто така го промовира развојот на внатрешниот пазар и конкуренцијата. Како поддршка на овие цели, националните власти редовно ги анализираат релевантните пазари. Целта е да се ограничи специфичното пазарно регулирање само кога тоа е строго неопходно за одржување на конкурентна и поволна за инвестиции регулаторна средина во корист на потрошувачот.
Со усогласување со Регулативата (ЕУ) 2024/1309 за Законот за гигабит инфраструктура се воведуваат неколку мерки насочени кон рационализирање на ширењето на брз интернет со оптички влакна и 5G (т.н. “VHCN“ мрежи до 2030 година):

- Заедничка употреба на инфраструктурата: Поттикнување на заедничка употреба на канали и столбови за распоредување на VHCN за оптимизирање на ресурсите и намалување на трошоците.

- Заедничко распоредување и координација на градежните работи овозможувајќи им на операторите на VHCN да соработуваат со проекти за јавни работи за да инсталираат оптички кабли истовремено, намалувајќи ги прекините и забрзувајќи го ширењето на широкопојасниот интернет.

- Рационализирање на административните процедури: Поедноставување на административните процедури поврзани со ширењето на мрежата низ ЕУ за да се намалат бирократските пречки и да се подобри ефикасноста.

- Опремување на згради со подготвена инфраструктура за голема брзина: Поттикнување на обезбедување на згради со подготвена инфраструктура за голема брзина и обезбедување пристап до неа за да се олесни ширењето и усвојувањето на широкопојасен интернет.

- Со промовирање на меѓусекторското споделување и транспарентност на постоечката физичка инфраструктура, подобрување на координацијата и транспарентноста на градежните работи и рационализирање и дигитализација на административните процеси, GIA има за цел да постигне висококвалитетно дигитално поврзување во секој регион, поттикнувајќи конкурентна и инклузивна дигитална економија.
3. Можни решенија (опции)

3.1
Опис на решението „не прави ништо“  

Непреземањето на никакви активности и не донесувањето на нови решенија би значело дека законодавството од ресорот на електронските комуникации не го следи европското законодавство и подобрувањата во однос на повисокиот квалитет на услугите, зголемената заштита на потрошувачите, во делот на универзалните услуги, анализа на релевантните пазари, заедничката употреба на инфраструктурата, заедничкото распоредување и координација на градежните работи, рационализирање на административните процедури, опремување на згради со подготвена инфраструктура за голема брзина, промовирање на меѓусекторското споделување и транспарентност на постоечката физичка инфраструктура.
3.2 Опис на можните решенија (опции) за решавање на проблемот

· Изменување и дополнување на Законот за електронските комуникации

· Носење на нов Закон за електронските комуникации
Министерството за дигитална трансформација ја разгледа опцијата за измена и дополнување на постојното законско решение кое ја регулира областа на електронските комуникации, преку подготовка на предлог законско решение за изменување и дополнување на  Законот за електронските комуникации („Службен весник на Република Македонија“ бр. 39/14, 188/14, 44/15, 193/15, 11/18, 21/18 и „Службен весник на Република Северна Македонија“ бр. 98/19, 153/19, 92/21 и 222/24). Со ова законско решение домашното законодавство ќе биде целосно усогласено со Директивата (ЕУ) 2018/1972 за донесување на Европски законик за електронски комуникации и регулативата (ЕУ) 2024/1309 за Законот за гигабит инфраструктура, со кои ќе се постигне повисок квалитет на услугите, зголемена заштита на потрошувачите, во делот на универзалните услуги, анализа на релевантните пазари, заедничката употреба на инфраструктурата, заедничкото распоредување и координација на градежните работи, рационализирање на административните процедури, опремување на згради со подготвена инфраструктура за голема брзина, промовирање на меѓусекторското споделување и транспарентност на постоечката физичка инфраструктура. Согласно Програмата за работа на Влада на РСМ за 2025 година во април 2025 година Владата треба да го разгледа и утврди Предлог на Закон за изменување и дополнување на Законот за електронските комуникации.
Имајќи ја во предвид Анализата на правната рамка за електронски комуникации во насока на усогласување со регулативата (ЕУ) 2024/1309 за Законот за гигабит инфраструктура и со директивата (ЕУ) 2018/1972 за донесување на Европски законик за електронски комуникации, ГАП анализа на усогласеност на Законот за електронските комуникации во Северна Македонија со директивата (ЕУ) 2018/1972 за донесување на Европскиот законик за електронски комуникации, и ГАП анализа на усогласеност на Законот за електронските комуникации во Северна Македонија со регулативата (ЕУ) 2024/1309 за усогласување на Законот за гигабит инфраструктура, произлезе дека повеќе од 1/3 од одредбите од Законот за електронските комуникации („Службен весник на Република Македонија“ бр. 39/14, 188/14, 44/15, 193/15, 11/18, 21/18 и „Службен весник на Република Северна Македонија“ бр. 98/19, 153/19, 92/21 и 222/24) ќе претрпи измени, се пристапи кон изработка на нов Предлог на Закон за електронските комуникации. Целта на ова решение е целосно усогласување со Директивата (ЕУ) 2018/1972 за донесување на Европски законик за електронски комуникации и регулативата (ЕУ) 2024/1309 за Законот за гигабит инфраструктура, со кои ќе се постигне повисок квалитет на услугите, зголемена заштита на потрошувачите, во делот на универзалните услуги, анализа на релевантните пазари, заедничката употреба на инфраструктурата, заедничкото распоредување и координација на градежните работи, рационализирање на административните процедури, опремување на згради со подготвена инфраструктура за голема брзина, промовирање на меѓусекторското споделување и транспарентност на постоечката физичка инфраструктура.
4. Проценка на влијанијата на регулативата

Можни позитивни и негативни влијанија од секоја од опциите:

4.1 Економски влијанија

Поголема сигурност за давателите на електронски комуникациски услуги за регулаторната средина во која работат. Поттикнување на инвестиции во мрежи со голема брзина. 
4.2 Фискални влијанија 
Опцијата не прави ништо нема да предизвика дополнителни фискални влијанија. 
Донесувањето на овој закон нема да има фискални импликации врз буџетот на институциите.
4.3 Социјални влијанија 
Примената на ова законско решение ќе има значајни социјални влијанија, односно на потрошувачите им се гарантира правото да можат полесно да ги менуваат давателите на електронските комуникациски услуги и да бидат обештетени за каква било загуба на услугата или проблеми со квалитетот на услугата. Со ова усогласување ќе им се помогне на потрошувачите да направат префрлување и непречена транзиција од еден интернет оператор на друг.
4.4 Влијанија врз животната средина
Донесувањето на овој закон нема да има влијание врз животната средина.

4.5 Административни влијанија и трошоци – 

а) трошоци за спроведување 

Не се потребни дополнителни трошоци за спроведување на овој закон. 
б) трошоци за почитување на регулативата


Не се потребни дополнителни трошоци за почитување на регулативата. 
5. Консултации

5.1 Засегнати страни и начин на вклучување

Во периодот на изработка на извештајот и на предлог законското решение беше формирана меѓуресорска работна група, со претставници од Министерството за дигитална трансформација, Агенција за електронски комуникации, Агенција за ауодивизуелни медоумски услуги, Министерство за транспорт, Македонска радиодифузија, Канцеларијата на Претседателот на Владата на Република Северна Македонија, како и од Комисијата за заштита на конкуренцијата и Организацијата на потрошувачите на Македонија. 
Текстот на законот е направен врз основа на „Анализа на правната рамка за електронски комуникации во насока на усогласување со регулативата (ЕУ) 2024/1309 за Законот за гигабит инфраструктура и со директивата (ЕУ) 2018/1972 за донесување на Европски законик за електронски комуникации“, ГАП анализа на усогласеност на Законот за електронските комуникации во Република Северна Македонија со Директивата (ЕУ) 2018/1972 за донесување на Европскиот законик за електронски комуникации и ГАП анализа на усогласеност на Законот за електронските комуникации во Република Северна Македонија со Регулативата (ЕУ) 2024/1309 за усогласување на Законот за гигабит инфраструктура.
5.2 Преглед на добиените и вградените мислења 

5.3 Мислењата кои не биле земени предвид и зошто

6. Заклучоци и препорачано решение

6.1
Споредбен преглед на позитивните и негативните влијанија на можните решенија (опции)
Донесувањето на вакво законско решение ќе ја поттикне изградбата на високо брза гигабит инфраструктура, што ќе овозможи побрз и поефикасен интернет за сите корисници. Ќе се подобри конкурентноста на пазарот на електронски комуникации, со што ќе се зголеми изборот на услуги и ќе се намалат цените за крајните корисници. Исто така, ќе се унапреди правото на приватност и заштита на податоци на граѓаните, како и нивната заштита како потрошувачи. Доколку, остане моменталното решение може да доведе до застој во развојот на современата инфраструктура, со што ќе се ограничи брзината и достапноста на интернет-услугите. Република Северна Македонија може да остане конкурентски назадна на глобалниот пазар, со што ќе ги намали инвестициите во телекомуникации и технологија. Недостатокот на усогласеност може да создаде правни несигурности и проблеми во заштитата на правата на потрошувачите и нивната приватност.
6.2
Ризици во спроведувањето и примената на секое од можните решенија (опции)

Не донесување на изменување и дополнувања на Законот за електронските комуникации или не донесување на нов Закон за електронските комуникации значи дека Република Северна Македонија не ги почитува обврските за усогласување на националното законодавството со правото на Европска Унија и Реформската агенда на Европската Унија за Западен Балкан што претставува закана и пречка за напредокот на Република Северна Македонија кон членство во Европската Унијата.  

Дополнително, не донесување на законско решение може да предизвика застој во развојот зад другите земји во регионот и Европа во областа на електронските комуникации.
6.3
Препорачано решение со образложение

Со новиот закон за електронските комуникации ќе се обезбеди развојот на гигабит инфраструктура и подобрување на конкурентноста на пазарот. Исто така, се поттикнува изградбата на брзи и достапни интернет мрежи, се зајакнува заштитата на правата на корисниците и се обезбедува правна сигурност за операторите и инвеститорите. Ова ќе придонесе за дигитализација на економијата и општеството, како и за поврзаност со европскиот дигитален пазар.
7. Спроведување на препорачаното решение

7.1 Потреба од менување на закони и подзаконска регулатива во областа или други сродни области 
Со носењето на ова законско решение ќе биде потребна промена на Законот за градење, Законот за прекршоците, Законот за заштита на личните податоци, Законот за основање на Јавно Претпријатие Македонска радиодифузија, Законот за аудио и аудио визуелни медиумски услуги, Закон за приватно обезбедување, Закон за обука и испит на директор на основно училиште, средно училиште, ученички дом и отворен граѓански универзитет за доживотно учење и др.
7.2 Потребни подзаконски акти и рок за нивно донесување
· Подзаконски акт за начинот на примање на предлози од заинтересираните страни, податоците и информациите што Агенцијата ќе ги објавува, како и начинот на пристап до истите, согласно со закон и начин на соработка со претставници на организации на корисниците на електронски комуникациски услуги;

· Подзаконски акт за начинот на пресметка на годишниот надоместок кои го плаќаат имателите на одобренија за користење на радиофреквенции;

· Подзаконски акт за начинот на пресметка на годишниот надоместок кои го плаќаат операторите на кои Агенцијата им има доделено броеви и/или серии на броеви;

· Подзаконски акт за контрола на трошоци што операторот на универзална услуга е должен да им го обезбеди на крајните корисници;

· Деловник за работа на Комисијата за одлучување по прекршок;
· Подзаконски акт за начинот на пресметување на годишниот надоместок за надзор на пазарот;

· Подзаконски акт за образец на форма и задолжителни елементи на записникот од извршениот надзор;

· Подзаконски акт со која се уредува содржината и формата на жиг со кој се  запечатуваат простории во кои се сместени комуникациски средства;

· Подзаконски акт за начинот за одредување на зоната на електронската комуникациска мрежа и придружните средства, како и на заштитната зона и радиокоридорот на одредени радиостаници;

· Подзаконски акт за начинот на утврдување на оператори со значителна пазарна моќ;

· Подзаконски акт за деталност на информациите кои произлегуваат од обврската за транспарентност а во врска со интерконекција или пристап;

· Подзаконски акт за начинот на воспоставување на јавниот именик и службата за давање на информации за броевите на крајните корисници;

· Подзаконски акт за параметрите за квалитет на услугата што се мери, применливите методи на мерење и содржината, формата и начинот на објавување на податоците, вклучително и можни механизми за сертификација на квалитет;

· Подзаконски акт за начинот на пресметување на нето трошоци;

· Подзаконски акт за обезбедување на дополнителни информации за нивото на потрошувачката на договорените услуги,  како и одредбите за привремено ограничување на натамошното користење на услугите во случај на надминување на финансиска или квантитативна граница;
· Подзаконски акт за Начинот и условите за промена на оператор и преносливост на број, известувањата и заштитата на крајните корисници, правилата за надоместок кој операторите во случај на неисполнување на обврските утврдени со овој член им го плаќаат на крајните корисници, како и во случај на одлагање или пропуштање на роковите во постапката на промена на оператор и пренос на број или злоупотреба на постапката на промена на оператор или пренос на број;

· Подзаконски акт за начинот на користење на единствениот европски број за итни повици 112 и еПовици, техничките и другите барања за операторите и исполнувањето на обврските кон органот надлежен за бројот 112, начинот и условите на поврзување на сите итни служби во единствен систем за примање и обработка на повиците во итни ситуациии, мерките со кои се обезбедува дека во текот на патување во други држави, членки на Европската унија, крајните корисници со инвалидитет имаат пристап до итните служби врз основа на еднакви услови што важат и за другите крајни корисници, по можност без претходна пријава, начинот, формата и роковите за достава на податоци за реализираните повици кон бројот 112, мерките за квалитет на услугата за повик кон бројот 112, како и начинот и условите за спроведување на привремено или трајно исклучување на корисничката терминална опрема од електронската комуникациска мрежа, во случај на утврдена злоупотреба на повиците кон бројот 112 и кон други повикувачки броеви за пристап на итните служби;

· Подзаконски акт за начинот на полагањето на радиоаматерскиот испит, како и радиоаматерските класи;

· Подзаконски акт за формата и содржината на барањето за издавање на одобрение за користење на радиофреквенции, како и потребната документација што се доставува со барањето;

· Подзаконски акт за потребните физички и технички карактеристики, како што е максималната големина, тежина и доколку е применливо, моќноста на емитување на безжичните пристапни точки со краток домет;

· Подзаконски акт за формата и содржината на регистарот на доделени броеви и/или серии на броеви и на имателите на доделени броеви и/или серии на броеви;

· Подзаконски акт постапката за доделување на броеви и/или серии на броеви, содржината и формата на барањето како и податоците што се приложуваат кон барањето;

· Подзаконски акт за барањата за интероперабилност на дигитални интерактивни телевизиски услуги и барањата за интероперабилност на дигиталната телевизиска опрема што се користи од потрошувачите, при што треба да го има предвид обезбедувањето на интероперабилноста на телевизиските услуги за крајните корисници со инвалидитет;

· Подзаконски акт за форма и содржина на барањето за пријава на радио опрема;

· Подзаконски акт за формата, содржината и начинот на водење на регистарот телекомуникациска терминална опрема наменета за јавни мобилни комуникациски услуги, како и видот на податоците и начинот на доставување на податоците потребни за водење на регистарот.
Подзаконските акти кој произлегува од Законот за електронските комуникации ќе се донесе во рок од една година од денот на влегувањето во сила на овој закон. 

7.3 Органи на државната управа, државни органи и други органи надлежни за спроведување 

Надлежен орган за спроведување ќе биде Агенцијата за електронски комуникации, во соработка со Министерството за дигитална трансформација.
7.4
Активности за обезбедување на ефикасно спроведување на предлогот на закон


Воспоставување на систем на редовна комуникација со засегнатите страни преку организирање на работилници и семинари за приближување на новите во овој закон и поддршка при целосна имплементација на истиот.
8. Следење и евалуација

8.1 
Начин на следење на спроведувањето

Ефектите од спроведувањето на законското решение ќе се следат од страна на надлежните институции и тоа Министерството за дигитална трансформација - Сектор за комуникации во соработка со Агенцијата за електронски комуникации. Министерството за дигитална трансформација, по завршувањето на втората година од примената на законот ќе направи анализа за степенот на исполнување на предвидените индикатори. Со цел добивање на потребни информации ќе се одржат состаноци со претставници од засегнатите страни за да се утврди дали посакуваните резултати се постигнати. Дополнително ќе се изработат прашалници и ќе бидат дистрибуирани до засегнатите страни за утврдување забелешки и укажувања во однос на примената на ова законско решение.
8.2
Евалуација на ефектите од предлогот на закон и рокови 


Евалуацијата на ефектите од спроведувањето на новото законско решение може да се врши преку:
· Бројот на нови оператори на пазарот и нивниот удел во пазарот, како и падот на цените на интернет-услугите за крајните корисници.

· Резултати од анкети или истражувања на јавноста во однос на задоволството со услугите на електронските комуникации, со фокус на квалитетот и брзината на интернет-услугите.

· Број на промени во националното законодавство кои се усогласени со овој закон, како и нивната ефективност во регулирањето на пазарот и заштита на правата на корисниците.

· Број на организирани обуки за оператори и надлежни органи, и нивната ефикасност во примената на новите регулативи.

Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.

Датум:_____________                                                                                          

потпис на државен секретар 

Изјава од министерот

Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:____________                                                                            
                                                                                                    потпис на министерот

